
Türk birliyi: yüksəlişin qızıl dövrü 
 

Mehparə Əliyeva 

 

Türk dünyası böyük bir ailədir, böyük potensiala malikdir, böyük coğrafiyanı əhatə edir. 

Nəqliyyat yolları, enerji resursları, insan kapitalı, artan əhali, demoqrafik vəziyyətin müsbət olması 

- bunlar böyük bir güc potensialıdır. Bizim vəzifəmizdir ki, bu potensialı dünya miqyasında böyük 

bir gücə çevirək, əminəm ki, bu olacaq, biz bunu görürük. Hər bir toplantı, hər bir Zirvə görüşü 

bizim məqsədlərimizə doğru atılan növbəti addım olur". Azərbaycan Prezidenti İlham Əliyev 

TÜRKPA-nın nümayəndə heyətini qəbul edərkən bu fikirləri söyləyib. 

 

Yenidən formalaşan dünya düzənində güclər birləşir, beynəlxalq təşkilatlarda, nüfuzlu qurumlarda 

bir-birinin ərazi bütövlüyünə hörmətlə yanaşan, siyasətlərini dəstəkləyən dövlətlər mövcud əlaqələri 

ikitərəfli və çoxtərəfli formatda daha da dərinləşdirir, eyni mövqedən çıxış edirlər. Bu mənada beynəlxalq 

hüququn işləmədiyi, güc amilinin ortaya çıxdığı bir zamanda geniş coğrafi əraziyə, zəngin təbii ehtiyatlara, 

bəşəri mədəniyyətə sahib olan, dünya sivilizasiyasının inkişafına böyük töhfə verən türk dövlətlərinin 

həmrəyliyi, türk dünyasının birləşməsi zamanın hökmüdür. 

Ulu öndər Heydər Əliyevin diplomatik fəaliyyətində ümumtürk dünyasının həmrəyliyi, türk 

dövlətləri arasında əlaqələrin qurulması və inkişaf etdirilməsi əsas strateji xətt təşkil etmişdir. 1992-ci ildə 

Ankarada keçirilmiş türkdilli ölkələrin dövlət başçılarının ilk zirvə görüşündən sonra həmin dövlətlərin 

müstəqilliyinin möhkəmləndirilməsində, siyasi və iqtisadi islahatların aparılmasında, xalqların rifah halının 

yaxşılaşdırılmasında ciddi uğurlar qazanıldığını, ikitərəfli münasibətlərin və regional əməkdaşlığın daha da 

inkişaf etdiyini vurğulayan ümummilli lider dostluq münasibətlərinin möhkəmlənməsinin qarşıya çıxan 

problemlərin uğurlu həllində mühüm rol oynadığını bildirmişdir. Dahi lider həmçinin zəngin təbii 

ehtiyatlara malik olan türk dövlətlərinin dünya iqtisadi sisteminə uğurlu inteqrasiyasının, yeni Avrasiya 

nəqliyyat dəhlizləri layihələrinin həyata keçirilməsinin, trans-Xəzər enerji magistrallarının çəkilməsinin, 

Böyük İpək Yolunun dirçəldilməsinin ölkələrimiz üçün uğurlu perspektiv yaratdığını demişdir. 1996-cı ilin 

may ayında Türkmənistanın Sərəxs şəhərində trans-Qafqaz nəqliyyat dəhlizi haqqında imzalanmış sazişin 

uğurla həyata keçirildiyi və bunun sayəsində Avropadan Asiyaya daşınan yüklərin miqdarının artırılacağı, 

1998-ci ildə bu dəhliz ilə 4 milyon tondan çox yük daşınacağı diqqətə çatdırılmışdır. 

Ulu öndərin siyasi kursunu uğurla davam etdirən Prezident İlham Əliyev Azərbaycanın inkişaf 

strategiyasını müəyyənləşdirir və tərəqqi, qlobal inkişaf, tərəfdaşlıq siyasəti yürüdür. Bu siyasətin əsas 

istiqamətlərindən birini isə türk dünyasının birləşməsi və güclənməsi təşkil edir. Məqsədyönlü, 

düşünülmüş, müdrik siyasət yürüdən ölkə başçımız regional əməkdaşlığın vacibliyini, türkdilli dövlətlər 

arasında işgüzar əməkdaşlığın fəallaşdırılmasını, mədəni əlaqələrin genişləndirilməsini və bütün bunları 

özündə birləşdirən irimiqyaslı, beynəlxalq əhəmiyyətli layihələrin həyata keçirilməsinin zəruriliyini önə 

çəkir. 

Türk dünyası dedikdə yalnız böyük ərazilər, 300 milyona yaxın əhali deyil, həm də antitürk siyasəti 

yürüdən böyük güclərin ciddi narahatlığına səbəb olan hərbi potensial, böyük iqtisadiyyat, zəngin təbii 

sərvətlər göz önündə canlanır. Eyni soydan olan və sürətlə artan türk milləti, bir-birilə sıx bağlı olan 

dövlətlər arasında qarşılıqlı münasibətlər, strateji əməkdaşlıq türk dünyasını daha da gücləndirir, qüdrətini 

artırır. Bu birlik türk dövlətləri arasında qarşılıqlı etimadın möhkəmləndirilməsi, xarici siyasət 

məsələlərində ortaq yanaşmanın təşviqi, dünyada sülhün bərqərar olunması, beynəlxalq terrorizm, 

separatçılıq, ektremizm və transmilli cinayətkarlığa qarşı birgə mübarizəyə xidmət edir. Bütün sahələrdə 

regional və ikitərəfli əməkdaşlığın gücləndirilməsi, ölkələr arasında ticarət əlaqələri və investisiyalar üçün 

əlverişli şəraitin yaradılması, elm, texnologiya, təhsil və mədəniyyət sahəsində, kütləvi informasiya 

vasitələri arasında əlaqələrin, daha geniş miqyasda informasiya mübadiləsinin təşviq edilməsi kimi 

məsələlər əsas vəzifə olaraq qarşıya qoyulur. 

Müstəqil Azərbaycan dövləti uğurlu xarici siyasət həyata keçirməklə ümumtürk birliyinə 

hesablanmış əsaslı addımlar atır və Türk Dövlətləri Təşkilatının dünya miqyasında böyük gücə 

çevrilməsində əzmlə çalışır. Ölkəmiz təşkilata üzv dövlətlər arasında iqtisadi əməkdaşlıq çərçivəsində 

ticarəti, iqtisadi münasibətləri inkişaf etdirmək məqsədilə nəqliyyat və gömrük sahəsində əməkdaşlığa 

xüsusi əhəmiyyət verir, dost, qardaş olan dövlətlərin ərazilərindən keçən dəhlizlər boyunca səmərəli 

nəqliyyat əməliyyatlarının davamlı, mərkəzləşmiş və asan keçidinə əngəl yaradan mövcud maneələrin 

aradan qaldırılması, Xəzər dənizi və Qara dəniz limanları arasında əlaqələrin inkişafı, regionun multimodal 



nəqliyyat potensialının artırılması, Xəzər dəniz keçidinin nizamlanması istiqamətində mühüm layihələrin 

təşəbbüskarıdır və bu istiqamətdə bütün gücünü səfərbər edir. Samsun, Bakı və Aktau limanları arasında 

əlaqələrin yaradılması bu istiqamətdə atılmış addımların bariz nümunəsidir. 

Türkdilli ölkələrin mədəni əlaqələrini birləşdirən Beynəlxalq Türk Mədəniyyəti Təşkilatı - 

TÜRKSOY, türkdilli ölkələrin parlament strukturları arasında əməkdaşlığın genişləndirilməsində uğurla 

fəaliyyət göstərən, 2008-ci ildə İstanbul sazişi əsasında yaradılan, qərargahı Bakıda yerləşən Türk 

Dövlətləri Parlament Assambleyası - TÜRKPA, 2012-ci ildə TDƏŞ-in Bişkekdə keçirilmiş II Zirvə 

görüşündə imzalanmış, türk xalqlarının dili, ədəbiyyatı, mədəniyyəti və etnoqrafiyasını tədqiq etmək 

məqsədilə fəaliyyət göstərən Beynəlxalq Türk Akademiyası, həmin ilin avqustunda Bişkekdə Türk 

Akademiyası ilə birlikdə yaradılmış Türk Mədəniyyəti və İrsi Fondu türk birliyinin, həmrəyliyinin istinad 

yeridir. 

Türk Biznes Şurası 2011-ci ildə, üzv ölkələrin işgüzar dairələri, ticarət və sənaye palataları vasitəsilə 

türkdilli ölkələr arasında iqtisadi əməkdaşlığı həyata keçirən Türk Ticarət və Sənaye Palatası isə 2019-cu 

ildə təsis edilmişdir. Bu təşkilatlarla birgə həyata keçirilən layihələr, yürüdülən məqsədyönlü siyasət bir 

amala - türk xalqlarının birləşməsinə, Türk dünyasının qurulmasına xidmət edir. TDT-yə üzv ölkələr 

arasında, qardaşlıq və qarşılıqlı güvən əsasında formalaşan siyasi, iqtisadi, ticari, mədəni və hərbi 

əməkdaşlıq türk dünyasının hədəflədiyi uğurlara birlikdə çatmasına, sahib olduqları bütün potensialları türk 

birliyinin möhkəmləndirilməsinə və eyni zamanda daha firavan, daha ədalətli bir dünyanın qurulmasına 

xidmət edir. Bu dövlətlər arasında mövcud olan ortaq kök, dil, din birliyi, oxşar mədəniyyət, adət-ənənələr 

bu əlaqələri şərtləndirir. 

Türk Dövlətləri Təşkilatı bütün türk dünyasında enerji layihələrinin həyata keçirilməsi, sosial-

iqtisadi inkişafı, regional təhlükəsizliyin möhkəmlənməsində türk dövlətlərinin dünya birliyinə hərtərəfli 

inteqrasiyasında yeni səhifə açır. TÜRKPA-nın nümayəndə heyətini qəbul edərkən ölkə başçımız deyib: 

"TÜRKPA önəmli tədbirdir. Bizim TÜRKSOY-umuz var. Bizim Türk Mədəniyyəti və İrsi Fondumuz var, 

digər təsisatlar var, akademiyamız var, ona görə təşkilat daha da böyüməlidir. Həm orada hər ölkədən daha 

çox insan çalışmalıdır, həm də bu təşkilatın beynəlxalq əlaqələri gücləndirilməlidir. Biz bütün beynəlxalq 

tədbirlərdə iştirak etməliyik. Yəni bizim yolumuz budur". 


